Татарстан Республикасы Буа муниципаль районы
Алших урта гомуми белем мәктәбенең
башлангыч сыйныф укытучысы 
Юнысова Люция Әсхәт кызы
Тема: Татар халык әкияте – “Кәҗә белән Бүре”
Максат: 
1. Әкият төре белән танышуны дәвам итү.
2. Укучыларның иҗади эшләү күнекмәләрен, хәтерләү сәләтен үстерү.
3. Мөстәкыйль фикер йөртергә өйрәтү, төп фикерне әйтеп бирә белү, сөйләм телен баету.
4. Әдәплелек, кешелеклелек тәрбияләү. Акыллы җиңүче булуын күрсәтү.
Җиһазлау:
Интерактив такта, презентация, музыкаль әсәрләр, дәреслек, карточкалар, аудиоязма.
Дәрес тибы: яңа белем – мәгълүмат бирү.
Дәрес барышы.
1.Оештыру өлеше. Исәнләшү. 
· Исәнмесез! Хәерле көн! Кәефләрегез ничек? Дәресебезне “Табышмак әйтәм” уены белән башлыйк әле.
Сакаллы килеш туа,
Берәү дә гаҗәпләнми. (Кәҗә)
Сорыдыр төсе,
Усалдыр үзе.
Урманда йөри,
Куяннар эзли. (Бүре)
· Болар нәрсәләр? (Хайваннар.)
Укытучы:
· Укучылар, әйтегез әле, сез нинди хайваннар турындагы әкиятләрне исегезгә төшерә аласыз? (“Песәй”әкияте, “Бии белмәгән аю”. “Аю белән өч кыз” ...)
· Кайсыларын китаптан укыдыгыз, ә кайсыларын телевизордан карадыгыз?
2. Актуальләштерү.
Укытучы:
· Бүгенге дәресебезнең темасы “ Кәҗә белән Бүре” әкияте. Халык әкиятеме ул, автор әкиятеме? (Китапка карап әйтү)
Укучылар:
· Татар халык әкияте. 
Укытучы:
· Без әкиятләр белән алдагы дәресләрдә инде таныштык. Искә төшереп әкиятләр турында бер укучыбыз сөйләп китсен. (Алдан әзерләнгән укучы сөйли.)
Укучы: 
· Әкият – гарәпчә хикәят дигәнне белдерә. Аларда халыкның зирәклеге, тапкырлыгы, яхшылык һәм явызлык турындагы төшенчәләр тупланган. Әкият явызлыкны гаепли, гаделлекне яклый, кешеләрне мәрхәмәтле булырга өйрәтә. Әкиятләр борынгы заманнарда ук барлыкка килгән һәм күп үзгәрешләр кичергән. Төрле халыкларның әкиятләре бер-берсенә охшаш булган. Алар өч төркемгә бүлеп карала: хайваннар турындагы әкиятләр, тылсымлы һәм көнкүреш әкиятләре. Без әкиятләр белән бала чактан ук танышабыз. Аларны безгә әниләр дә, әбиләр дә сөйләгәннәр. Г.Тукайның шигырендә дә “..әбкәм хикәят сөйләгән” дигән юлларны укыйбыз.
3. Яңа материал буенча эш.
Укытучы әкиятне укый башлый һәм дәвам итеп балалардан чылбырлап укыта.
· Сез бу әкиятне ишеткәнегез бар идеме?
· Кайсы халык әкияте белән охшаш яклары бар?
· Рус халык әкияте “Волк и семеро козлят” әкиятен беләсезме? (Әкият фрагментын күрсәтү. Татарча мультфильмнар порталыннан.)
Тимерчелек нәрсә ул? (Рәсемен күрсәтү Группада эшләү.)
· Уен “Әкиятне җый”. (Әкияттән бер өзекне группада кисәкләрдән җыю.)
4. Ял итеп алу. (“Күрсәт әле үскәнем” җыры музыкасына бию.)
5. Өйрәнгәннәрне ныгыту күнегүләре.
1. Әкиятнең төп геройларын санап чыгу.
· Кәҗә һәм бүре.
· Бу геройларның кайсысын акыллы дип саныйсың?
· Кайсысы хәйләкәр икән? (Кәҗә һәм Бүре рәсемнәре буенча карап әйтү)
· Әкиятнең ахыры сиңа ошадымы?
2. Дәфтәрдә язма эш. 
· Кәҗә нинди? Акыллы, кайгырта, җырлый белә, җиңеп чыга, балаларын коткара.
· Бүре нинди? Усал, бәтиләрне ашый, җәза ала. 
3. Уен “Кем тавышы?” (Аудиоязманы тыңлап, тавыш иясен әйтү.)
6. Дәрескә йомгак.
· Әкият уку кешене нәрсәгә өйрәтә?
· Әкиятләр безне матурлыкны күрә белергә, кыю, тапкыр булырга, усаллыкка бирешмәскә өйрәтә, начар эшнең һәрвакыт ахыры начар төгәлләнүен, җәзасы булуын кисәтә.
“Әкиятләрне таны” уены.
· “Менә бер ел үткән, ике ел, өч ел үткән. Шулай матур гына яшәгәндә, әниләре авырып киткән. Күрше урамда Тиен дусты бар икән, шуны дәшеп әйткән:
· Тиен дустым, барсана, кызларыма әйтсәнә, хәлемне белергә килсеннәрче, – дигән. (“Өч кыз” әкиятеннән)
· Ә Каз, канатларын җилпеп, бер урында торган-торган да очкан да киткән. Төлке авызын ачып калган.” (“Төлке белән Каз” әкиятеннән)
7. Өйгә эш. Билгеләр кую.
1. Әкиятне сәнгатьле һәм рольләргә бүлеп укырга әзерләнергә.

